
Rydym yn creu ein Maniffesto gyda phlant, pobl ifanc a theuluoedd ac mae’n nodi beth 
sy’n gwneud ymweliad ag amgueddfa’n un dda i bawb.

Estynnwch groeso. Mae ymweliad teulu’n gallu llwyddo neu fethu yn dibynnu a ydyn nhw’n 
teimlo eu bod yn ddiogel a bod croeso iddyn nhw. Crëwch amgylchedd lle gall y teulu archwilio, 
cael hwyl, chwarae a dysgu gyda’i gilydd. Sicrhewch fod staff a gwirfoddolwyr yn estyn croeso 
cynnes ac yn gwneud y rhyngweithio â holl aelodau’r teulu’n hygyrch, yn gyfeillgar ac yn llawn 
gwybodaeth. Cynhwyswch bethau y gallant eu cyffwrdd ac, os na ddylen nhw gyffwrdd rhywbeth, 
dangoswch hynny gyda labeli clir. Estynnwch groeso i sylwadau brwdfrydig, cadwch 
gyfarwyddiadau’n gadarnhaol a darparwch destun hawdd ei ddarllen i bob oedran.

Byddwch yn hygyrch i bawb. Gwnewch yn siwr bod yr ymwelwyr i gyd yn cael eu cefnogi a’u 
croesawu i’r un graddau. Mae teuluoedd yn wynebu llawer o heriau wrth ymweld ag 
amgueddfeydd, yn cynnwys rhwystrau economaidd, ieithyddol a diwylliannol. Ystyriwch gost ac 
elfennau ymarferol yr ymweliad drwy’r amgueddfa gyfan o safbwynt y teulu. Efallai y bydd pobl 
niwrowahanol, B/byddar neu anabl yn wynebu rhwystrau wrth geisio mynd i mewn, wrth wneud y 

gweithgareddau ac wrth ddefnyddio’r adnoddau neu’r arddangosfeydd. Mae angen i deuluoedd 
gael gwybodaeth ar-lein glir, er enghraifft tudalen am fynediad, fel y gallan nhw gynllunio eu 
hymweliad yn hyderus. Ystyriwch sbectrwm lawn o anghenion mynediad, adolygwch eich 
darpariaeth a holwch amrywiaeth o deuluoedd am ffyrdd o wneud ymweliadau’n fwy hygyrch.

Gwnewch y lle’n hawdd a chyfforddus. Mae teuluoedd yn fwy tebygol o aros yn hirach os yw 
eich adnoddau a’ch gofodau’n groesawgar i deuluoedd. Darparwch seddi i’r holl genedlaethau lle 
gallant fwynhau gorffwyso, ennyd o dawelwch a wifi rhad ac am ddim. Sicrhewch fod eitemau ar 
gael yn y siop am brisiau arian poced. Allwch chi wneud eich caffi’n groesawgar i deuluoedd a 
gwneud y prisiau’n rhesymol, darparu lle picnic neu gyfeirio pobl at leoedd bwyta gerllaw? 

Mae cael cyfleusterau newid babi, croesawu bwydo ar y fron, a rhywle i gadw bygis yn bwysig i 
bawb sydd ag ymwelwyr iau. Allwch chi ddarparu toiled cwbl hygyrch neu gyfeirio ymwelwyr at 
y cyfleuster agosaf? 

Cofiwch fod pob teulu’n wahanol. Ystyriwch beth mae gwahanol aelodau o’r teulu ei angen 
o’u hymweliad a darparwch ffyrdd iddyn nhw fwynhau eu hunain gyda’i gilydd. Gall grwpiau 
teulu fod yn amrywiol iawn, o deuluoedd sy’n cynnwys nifer o genedlaethau i ofalwyr neu rieni 
sengl. Gallan nhw gynnwys plant o dan 5 oed, pobl ifanc, plant gydag anghenion ychwanegol, 
cyplau o’r un rhyw a neiniau a theidiau. Adlewyrchwch yr amrywiaeth hon yn eich iaith, eich 
gweithgareddau, arddangosfeydd a thocynnau.

Cyfathrebwch yn dda. Gwnewch yn siwr eich bod yn rhoi gwybod i deuluoedd am bopeth 
sydd gennych i’w gynnig iddynt. Gallwch wneud hyn drwy ymweliadau allgymorth, posteri a 
thaflenni, ac ar eich gwefan a’r cyfryngau cymdeithasol. Darparwch wybodaeth hawdd ei 
chanfod cyn ymweld ar-lein, gwybodaeth pan fydd pobl yn cyrraedd a ffordd i deuluoedd 
gysylltu a rhoi adborth. Gwnewch yn siwr bod eich cynnwys i gyd yn hygyrch. Cynrychiolwch 

amrywiaeth eang o deuluoedd yn eich lluniau marchnata.

Byddwch yn rhan weithredol o’ch cymuned. Mae pobl ifanc a theuluoedd eisiau gweld 
amgueddfeydd yn helpu i ymdrin ag anghydraddoldeb, yn cefnogi eu lles ac yn gofalu am yr 
amgylchedd lleol. Holwch a gweithiwch ar y cyd ag amrywiaeth fawr o blant, pobl ifanc a 
theuluoedd yn eich cymuned fel partneriaid cyfartal ar gyfer digwyddiadau, dangosiadau ac 
arddangosfeydd. Bydd hyn yn eich helpu i wneud eich safle’n fwy perthnasol, adlewyrchu eu 
straeon a gwneud iddyn nhw deimlo mwy o berchnogaeth dros eu hanes a’u treftadaeth eu 
hunain.

